
KREBS, ANDREA (41): Unfall en Frankfurt

Wie ich domols ming Fründin han kennegeliert, die hät en Frankfurt gewonnt, wor ich dann
öfters och do gewäs. Do hatt ich do ens ne Autounfall. Do es mer einer hinge drop gefahre
morgens em Berufsverkehr, wor zemlich vill loss op de Stroß, wor su jet wie bei uns de
Nordsüdfaht. Ja, ich ben natörlich usem Hemb gehöpp, weil e mer hinge drop gerausch es
op minge schöne rude Golf domols. Rus usem Auto, do han ich dä dann eets ens enge-
nordet. 

Dann ha' mer de Schmier gerofe un die frogten dann natörlich: “Ja, wo stehen Se denn!” 

“Ja,” sag ich, “hee irgendwo en Frankfurt op ener große Stroß, dat weiß ich doch nit.” 

Dann kom dann usem Hingergrund: “Ja, die un die Stroß”. 

Ja god, dann komen die: “Warten Se, wir sin dann gleich da.” 

Die komen och rääch schnell för die Uhrzigg morgens. Se komen aan, steegen us, die zwei
Clowns, däten sich de Mötz aan, komen öm dat Auto, luurten op et Kennzeichen, luurten mer
en de Auge un sahten: “Kölle Alaaf!”

“Ja”, sag ich för die, “hat ehr eigentlich ne Clown gefröhstöck oder wat? Hat ehr se ni' mih
all? Dä hät mir minge Wage kapodd gefahre un ehr hat nix besseres zo dun, wie jetz 'Kölle
Alaaf' ze sage?” 

Dat es dann esu, we' mer irgendwo hinkütt un de Lück, die meinen immer direk su: oh, Kölle,
dat muss jetz löstig un suffe un üvverhaup un ... ja ...

